
మే నెల 26 వ తేది, 2010...ఉదయం పదకొండు గంటలు.
       “కాలం అంటే ఏమిటి? అది స్థిరమైతే ఎక్కడుంది? అస్థిరమైతే చలనశీలత ఎటువైపు? చలిత అయితే దాని మాధ్యమం ఏది? దాని ఉనికి ఎక్కడ? టిక్ టిక్ మనే 
చప్పుడు లబ్ డబ్ లతో అనుసంధానమై మనుషుల బ్రతుకుల్లో  ప్రవహించినప్పుడే కదా కాలం తన ఉనికిని చాటుకునేది. ఆ కాలం జీవంతో ప్రయాణంచేస్తూ నూట ముప్పై 
ఆరు అడుగుల ఎత్తుగా,అయిదు వందల సంవత్సరాలుగా,గోపురమై వికసించేది... మహా రాజ గోపురమై పది కాలాలు తల ఎత్తి  గర్వంగా నిలబడి‌ ఉండేది. కాలమే గోపురమై, 
గోపురమే కాలమై మన అందరికీ కాళహస్తి క్షేత్రానికి దారి చూపే దిక్సూచి అయ్యేది.”కెమెరా ముందు ఖంగుమంటూ మహేశ్వర్ కంఠం పలికింది.

సరిగ్గా  ఒకరోజు ముందు... ఉదయం 
పదకొండు గంటలు. కాలపురుషుడి 
మంటపాన్ని ఒక్కగెంతులో ఎక్కాలని హుఁప్ 

మంటూ ఎగిరాడు అబ్దు ల్లా  కరీం సాబ్. మునిరాజు 
కంటే ఒక్క అడుగు కురచగా ఉండటంతో అందలేదది. 
రెండు చేతులమీద తన బరువును లేపి కుడిమోకాలి 
ఆపుతో శరీరాన్ని మంటపంపైకి చేర్చాడు.నిలబడి 
ఒక్కసారి నిటారైనాడు. సువర్ణముఖీ జలాలతో 
సైయ్యాటలాడి, చల్లబడి వస్తున్న చిరుగాలిని బలంగా 
పీల్చాడు. గుండె చల్లబడింది. అతని చూపులు ఎడమ 
మూలకు ప్రసరించాయి.

       అక్కడే ఉందది…గోడకు దగ్గరగా,స్తంభపు 
రంగులో కలసిపోయిన జేగురు రంగు అట్టముక్క... 
ఒక్క అంగలో చేరుకుని దానిపైన కూర్చున్నాడు. 
ఎడమకాలు చాపి, వంచిన కుడిమోకాలి పైన చేతిని 
ఉంచుకొని, ఎడమచేతిని ఊతంగా ఉంచి ఆనందంతో 
తన్మయంగా కళ్ళు మూసుకుని కాసేపు అలాగే 
ఉన్నాడు. ఊహు…కుదురు అనిపించలేదు.  ఏటిపైన 
తేలివస్తున్న గాలి, వింజామరల వీవనౌతుందేమోనని 
అలాగే అయిదునిమిషాలు నిశ్చలంగా ఉండిపోయాడు. 
ఊహు…తాను మహరాజైపోయిన భావన మనసుకు 
రావటంలేదు. తాను రాయలైపోయిన దర్పం 
అంటుకోవటంలేదు. పడుకుని, తలకింద రెండు 
చేతులూ దిండులాగా పెట్టి, కాలుమీద కాలు వేసుకొని 
కదిలిస్తూ ఉండిపోయాడు. ఈసారి కాసేపటికే 
చిరాకనిపించింది. ఇంతలో కీచు కీచుమంటూ రెండు 
కోతులు పరిగెత్తుకువచ్చి కరీంసాబ్ పక్కనే ఉన్న 
కుడ్యస్తంభం పైకి గెంతి.. మరోగెంతులో మరింతపైకి 
దూకి గోపురం మొదటిఅంతస్తులోకి వెళ్లిపోయాయి. 
ఉలిక్కిపడి లేచిన కరీంసాబ్‌కు ఎదురుగా 
కావిరంగు పంచ, పైవస్త్రంతో మెడనిండా రుద్రాక్ష 
మాలలతో,నుదుట అడ్డవిభూదితో కృష్ణదేవరాయలు 

కనిపించాడు.    గబుక్కున పడుకున్న భంగిమను మార్చి 
, దొరికిపోయాననే సిగ్గు తో తల దించి,  ఎదురుగా 
నిలబడ్డ మునిరాజును చూస్తూ మెరిసిన గడ్డంకంటే 
తెల్లగా,మల్లెగా నవ్వి, ”ఏంటబయా బిచ్చాల గోపురం 
దగ్గర కొలువైపోయిందా ఏంది?” అని పలకరించాడు 
అట్టముక్కమీద సర్దుక్కూర్చుంటూ.

“భలేవోడివిగదా సాయిబు నా సిమ్మాసనం 
మీద బడిందీ నీకన్ను…”అంటూ పకపక నవ్వుతా  
కరీంసాబ్ ని  ఆనుక్కూర్చున్నాడు  మునిరాజు. 

 “భలే కులాసాగా దీనిమీద కూకుంటావు గదా…
ఎట్టుటిం దో జూద్దా మని కూకున్నాలే అబాయా…ఏం 
ఎత్తక పోనులే నీ రాజ్జా న్ని…నీ సిమ్మాసనాన్నీ”అంటూ 
నవ్వుతూ చొరవగా మునిరాజు జోలెలో చేయి పెట్టి 
చేతికందిన దానిని పైకి తీసాడు. నగరివీధి అంగట్లోని  
పాలకోవా పొట్లం చేతికొచ్చింది. మెరిసే కళ్ళతో కరీం 
సాబ్ దాన్ని విప్పాడు. పాలసంద్రపు నురగ లాంటి 
పాలకోవా “నోరూర్తాందా సాయిబూ…తిను…
తిను…నీకోసమే తెచ్చినానులే, నీకిజ్జా మని నీ దువ్వెన్ల 
అంగడికాడికి బోయినా, ఆడ జూస్తే లేవు, పిట్టంత 
మనిషి యాడికి ఎగిరిపోయినాడబ్బా అనుకుంటా వస్తే 
ఈడుండావు”.

 "టీ తాగే దానికి పిల్సక పోదామని వచ్చినా 
అబయా.. నువ్వు లేవుగదాని  నీ సింహాసనం మీద 
కూకున్నాలే రోంతసేపు” మిఠాయి నోట్లో  వేసుకొని 
“మున్రాజా! మడిసి మీద నీ గెవనం బాగుంటాదయ్య” 
ప్రేమనూ,కోవానూ ఆరగిస్తూ అన్నాడు కరీం సాయిబు.

  “నాకు ఈ భూమ్మీద ఉండేది ఆ శివుడూ నువ్వే 
గదా సాయిబూ”.

 “అంతేనా అబయా! ఈ గోపురముళ్ళా… నీ 
రాజకోట,ఇదంతా నీసభ, అద్దో  ఆడుండే కుక్కలూ 
పైనుండే కోతులూ ఉడతలు,గువ్వలు,పావురాలూ... 
అంతా నువ్వు పాలించే  పెజలు, నువ్వేమో మారాజువి… 

కిష్నదేవరాయలువి.." అన్నాడు కరీంసాయిబు 
మురిపెంగా. ఆ మాటకు మునిరాజు ముసినవ్వులతో 
గోడకు వీపును ఆన్చి అటుఇటు రాసుకుంటూ ఎండ 
చిరతో పుట్టిన దురదను తగ్గించుకున్నాడు. “అబయా! 
ఈ గోడ ఇట్ట నల్లబడిందంటే ఎందుకా అనుకున్న. 
నీ కారునలుపంతా ఇట్టా  గోడకు రుద్దతాండావా” 
అంటూ వేళాకోళం ఆడాడు. “చల్లా టలు చాల్లే 
సాయిబు ఈ కాలాస్త్రి మొత్తంమీద తెల్లంగా 
ఉండేదెవరంటే మారాజ గోపురం మున్రాజే అని 
అందురూ సెప్పుకుంటావుండారులే” మాటకుమాట 
బదులిస్తా వెన్నెల్లా  నవ్వుతూ తామరాకులో మిగిలిన 
పాలకోవాను అందుకున్నాడు మునిరాజు. 

తన  మునివేళ్లకు అంటిన పాలకోవాను 
చప్పరిస్తూ “అబయా! యీ రేతిరికి  యీడనే 
పడుకుంటా, నీ సిమ్మాసనంలో భాగానికి వస్తా”.

 “ఎందుకు సామీ నామీద అంత కనికరం”
. “ఏమీలేదబయా ఈ రాతిరి నీతో సివతత్వాలు 

పాడించుకోవాల. చాన్నాళ్ళయింది విని. అబ్బుడెబ్బుడో 
సివరాతిరికి ఆ సివునికోసం పాడినావు. ఇంగ 
కార్తీకాలకు గామాల నువ్వు గొంతు ఎత్తేది. నాకోసం 
ఈరేతిరి పాడబయా...ఇందామనిపిస్తావుండాది". 

“శివయ్య పాటలకు నువ్వు నోరు తెరిచి అంతగా 
అడగాల్నా సాయిబూ! రాతిరికి బువ్వ దిని...బూమ్మకు 
చెప్పి రా... నడిజాము దాకా పాడుకుందాం”. 

 కరీంసాబు తబ్బిబైపోయాడు “రాతిరి నీ 
పాటకు ఈగోపురం మార్మోగిపోవాలి,గోపురం దద్దరిల్లి 
ధడధడలాడాలి”. “అంతమాటనకు సాయిబూ మనసు 
కట్టంగా ఉంటాది” గోపురం పైన కనిపిస్తున్న  నెర్రల్ని 
చూస్తూ దిగులుపడ్డాడు  మునిరాజు.

 “ఏదో కుశాలకు అన్నాలే అబయా , 
ఈరాతిరి నీపాటకోసం ఆశివుడు గుళ్లోం చి ఎలబారి 
ఈడికొస్తాడుగదా, ఆఁ సామీ జూసుకుంటాడులే 
ఈగోపురం కథ”అన్నాడు అనునయంగా. 

మునిరాజు ఒక్కగెంతులో మంటపం దిగి,”రా 
సాయిబూ నాగరాజు అంగిడికాడ టీ తాగదాం” 
అంటూ కదిలాడు.

అప్పుడే నదీస్నానం చేసి దర్శనానికి 
వెళ్తున్న దంపతులు ఈ స్నేహితులిద్దరినీ 
దాటుకుంటూ ముందుకెళ్ళారు.  వెనకే  
తాత,మనవడు  నడిచొస్తున్నారు.  మనవడి  
దోసిల్నిండా ఇసక. ఎంతో భద్రంగా 
తీసుకొస్తున్నారు. ఆ దృశ్యం చూసి 
“ఏమిటికి సామీ ఆ ఇసక తీసుకొని 
పోయి ఇళ్లేమైనా గట్టుకుం టారా?” 
అని అడిగాడు కరీంసాయిబు, 
పిల్లా డి దారికి అడ్డంగా 
నిలబడి నవ్వతా.   ఆ 
పిలగాడు కాస్త కంగారు 
పడి పక్కకి తప్పుకుని  

ముందుకు కదిలాడు. ఇంతలో మునిరాజు గబగబా 
ముందుకు పోయి పిల్లా డి ముందు గొంతుక్కూర్చోని 
, “సామీ దానం చెయ్యి సామీ”అన్నాడు. పిల్లాడు   
భయంగా చూస్తూ తాత చెయ్యి పట్టు కున్నాడు. సరిగ్గా  
సాయంత్రపు ఎండ పొడ తాకిన పిల్లవాడి దోసిట్లో ని 
ఇసుక బంగారంలా మిలమిలా మెరుస్తోంది.

మోకాళ్ళమీదే కూర్చుని మునిరాజు ఆ 
తాతామనవడితో అన్నాడు, “ఇదో ఈ రాజగోపురం 
కట్టిన కూలీలు, పొగులంతా కష్టంజేసి సందేళ 
ఏట్లో కి దిగి కాళ్ళు చేతులు కడుక్కొని,  దోసెడు 
నిండా ఇసక తీసుకునేవాళ్ళంట. అది బంగారంగా 
మారిపొయ్యేదంట. అందుగ్గదా  యీ యేటికి 
సొర్ణముకి అని పేరొచ్చుండేది. మారాజులకాలం 
మహిమలున్నకాలం. ఇప్పుడా రాజుల్లేరు, రాజ్యాలు 
లేవు. అంతా మట్టైపోయింది కదా! మనిషికూడా 
మలినమైపోయినాడు. ఇదిగో ఇట్ట ాంటి బుల్లి 
మారాజులు ఉండారు కాబట్టే కదా ఆకాశం 
కూలిపోకుండా ఆడనే నిల్చుకోనుండేది”.

” పసిబిడ్డంటే పరమేశ్వరునితో సమానం  
మావోడికింత బంగారం దానం చెయ్యి బుల్లిరాజా” 
అన్నాడు కరీంసాయిబు పిల్లా డితో నవ్వతా.

ఆ పిలగాడు తన దోసిట్లోం చి కాస్త చిటికెడు 
ఇసుకను మునిరాజు దోసిట్లో కి జార్చాడు. 
మునిరాజు ఆ దోసిటిని 
కళ్ళకద్దు కుని “పసిబిడ్డ 
దానం పరమేశ్వరుని 
ప్ర సా దం … శం భో 
హ ర హ ర 
మహాదేవా…ఆ 

కాళహస్తీశ్వరుని ఆశీస్సులు నీకు నిండుగా 
ఉంటాయి...సామీ”అని ఆశీర్వదించి ,  ఎడమ 
అరచేతిలోకిఇసుకను పోగేసి కుడి చేతి వేళ్ళతో దాన్ని 
తీసుకుని నుదుటిపై అడ్డంగా నామాలు తీసుకున్నాడు 
. ఎడమ చేతిని కరీం సాయిబు ముందుకు చాచాడు. 
అతను చూపుడు వేలిని అద్దు కుని తన గొంతుకు 
తాకించుకున్నాడు పవిత్రంగా.

*  *  *   
మే మాసపు శుక్లపక్షపు రోజులు... చీకటిని 

పారదోలలేని అంగళ్ళ దీపాలు ఒకటొకటిగా 
కొండెక్కిపోయాయి. రాజగోపురమంటపం పైన కుడ్య 
స్తంభాన్ని ఆనుకుని కూర్చొని ఉన్నాడు మునిరాజు. 
అరమోడ్పు కళ్ళతో..విలాసంగా జోలెమూట మీద 
మోచేయి మోపుకొని కృష్ణదేవరాయలై కొలువైవున్నాడు. 
ఆ భువనవిజయంలో స్తుతిమతి అయిన ఆంధ్ర కవి 
ధూర్జటి, ఆ పక్కన మిగిలిన అష్టదిగ్గజాలూ... చుట్టూ  
అక్కడొకరు ఇక్కడొకరు భిక్షకులున్నారు. తిమ్మరుసు 
ఇంకా వేంచేయలేదు. నందీరూఢులైన శివపార్వతులు.. 
పక్కనే భిక్షాటనమూర్తి అయిన ఆదిభిక్షువు, ఆసీనులై 
ఉన్న విఘ్నేశ్వరుడు, కుమారస్వామి కుడ్య స్తంభాల 
పై కొలువు దీరి ఉన్నారు. ఆ రాతిస్తంభాలపైన 
తీర్చిదిద్దబడిన శిల్పాలతా బాలికలు రాజాజ్ఞ అయితే 

చాలు నర్తనకు సిద్ధంగా ఉన్నారు. సువర్ణముఖి 
ఉత్సాహంగా చల్లని వింజామరలు వీస్తూ ఉంది.

    అంగడి కట్టేసి భోజనం ముగించుకుని 
కిళ్లీ వేసుకుని చంకలో బొంతతో సభలోకి 

వచ్చాడు తిమ్మరుసు కరీం సాయిబు.  రాయల 
భోగాన్ని అనుభవిస్తున్న మునిరాజును మురిపెంగా 
చూస్తూ,  “అబయా!” అని పిలిచాడు. 

మునిరాజు కళ్ళుతెరిచి “రా సాయిబు నీకోసమే 

చూస్తావుండా. భోజనం అయ్యిందా?” అనడిగాడు.
“అయ్యింది, బీడీ తాగి బీడా కూడా 

వేసుకున్నా”అంటూ అరుగు పైకి ఎక్కాడు కరీం 
సాయిబు.

"ఏ పాట పాడాలో చెప్పు 
సాయిబూ". 

"ఏదైనా సరే, ప్రసాదమే కదా సామీ!’’
నట్టనడి నదిలోంచి ఎవరో శంకువూదారు.  

గొంతెత్తాడు మునిరాజు. శివపంచాక్షరీ స్తోత్రం చెప్పి... 
పాట అందుకున్నాడు. ప్రభుం ప్రాణనాధాన్ని మోగిస్తూ, 
వారణాసిపురపతిని భజిస్తూ, బ్రాహ్మ మురారులతో 
సురార్చితమైన  ఆ వాయులింగేశ్వరుడికి త్రిదళమైన 
ఏకబిల్వాన్ని అర్పణమందిస్తూ, జటాజూటంలోంచి  

దుముకుతున్న గంగలాగ 
పాటలు ఒకదాని 

వెంట ఒకటి 
రాసాగాయి. 
ఆ గంభీర 
స్వ రం తో  

హి మ నీ న దా లు 
క ర గ సా గా యి . 

“నిన్ను విడిచి 
ఉం డ లే న యా 

కైలాసవాసా" తత్వం 
మొదలైంది. ఆత్మ కరగడం 

మొదలుపెట్టింది. బిక్షువు 
బిడ్డడైపోయాడు. కన్నతండ్రి 

కోసం కన్నప్పలో కలవరం మొదలైంది. 
పాటలోని భావం మునిరాజు  గొంతులోంచి 

మరింత లోతుగా ధ్వనిస్తా ఉంది. అందులో 
లీనమైన కరీంసాబ్‌కు గుండె ద్రవించి కన్నీరై 
స్రవించింది. లోన చింతన మొదలైంది. 

'ఎవరి బిడ్డ తాను?ఎవరి బిడ్డ నేను? ఏ 
పేగు బంధం మమ్మల్ని కలిపింది' 

అంటూ తలపోయాసాగాడు.
  “ఏమి సేతురా లింగా 

ఏమీ సేతూ..”భక్తుడి అశక్తత 
పాటైంది. పాలు,నీళ్ళు, పూలు 

అన్ని ఎంగిలే ...నీ అభిషేకానికి ఏమి 
తీసుకొచ్చేను స్వామీ? వగపు మొదలైంది 

.గంగలోని చేపకప్ప,పొదుగు కుడిచిన 
లేగదూడ,తేనె జుఱ్ఱిన గండు 
తుమ్మెదలు, శివార్చనకై తమ స్పర్శను 

పంపారు. అది తెలుసుకోలేని ఈభక్తుడు 
అన్నీ ఎంగిలే అంటూ వగస్తూ 

ఉన్నాడు.  తత్వాలు ఒక దాన్ని 
వెంట ఒకటి జలలాగ దూకుతూనే 
ఉన్నాయి. పాతాళగంగ 

లాగ ఉబుకుతూనే ఉన్నాయి. 
తత్వాన్ని మోస్తున్న శబ్దతరంగాలు 
వాయులింగాన్ని తాకి కైలాసంలోకి 
పరావర్తనం చెందుతూ ఉన్నాయి.

 8 July - 2021



గోపురం నీడలో కునుకుతున్న భిక్షకులంతా 
మేల్కొన్నారు.  పాటల పరవశంలో మునిగిపోయారు. 
అది చూస్తూ ఉన్న కరీంసాబ్ కు చప్పున స్ఫురించింది. 
తమని కలిపిన పేగుబంధం ఏమిటో…'రాజగోపురం' 
...అవును ఈ రాజగోపురమే తమ తల్లీ తండ్రి. ఆమడ 
దూరం నుంచి చూసినా విభూది కొండలా తెల్లగా 
మెరుస్తూ కాళహస్తికి వచ్చేవారికి కైలాసానికి దారిచూపే 
హిమశిఖరంలా, ఆకాశమేఘాలను తాకుతున్న ఆ 
గోపురాన్ని తడిసిన కళ్ళతో అప్రయత్నంగా భక్తితో 
తాకాడు అతడు అప్పుడే పుట్టిన బిడ్డను తాకినంత 
మార్దవంగా.

ఇంతలో  ఒక భిక్షకుడు”హరోం హర... 
హర హర మహాదేవ... శంభో శంకర”అంటూ 
బిగ్గరగా నినదించాడు.  అనేకానేక గొంతులు 
ప్రతిస్పందించాయి.   వేనవేల శబ్దా లు ఒక్కటై 
'శంభో శంకర... శంభో శంకర' అంటూ గోపురంలో 
శివనామం మార్మోగింది. చివ్వున లేచిన మునిరాజు  
ఎగిరి కిందకు దూకాడు. ఎవరో ఢమరుకాన్ని మ్రోగిస్తూ 
ఉన్నారు. మువ్వలు ఝళిపిస్తూ ఉన్నారు ఇంకెవరో. 
భం…భం…భం….భభం భం…ఇంకెవరో శంఖం 
పూరించారు. హరోం హర నినాదాలతో మునిరాజ 
తాండవం మొదలైంది. ధిమిన్ ధిమిన్ ధిమి నాదాలు.. 
తాండవానికి అడుగులయ్యాయి. తకిట తక ..తక 
తకిట...చకిక పదయుగళాలు, ధిమి ధిమి ఢమరుక 
ధ్వనులతో పోటీ పడ్డా యి. పరమశివుడు గుడి నుంచి 
బయల్పడి మునిరాజు వొళ్ళోకి వచ్చేశాడు. భిక్షువు…
ఆది భిక్షువు…ఏకమైపోయారు. శివోహం శివోహం 
అన్న నినాదాలతో ఆ శివతాండవం కైలాస పర్వతాన్ని 
చేరింది. "ఢంఢం ఢమరుక భవ భయనాశక ..ఢిం 
ఢిమ భూషణ... ధరణీ నిశ్చల... కుంభ వినాయక..." 
విస్ఫులింగాల విభూది రేణువులు నిశిరాత్రిని వెలిగించే 
నక్షత్రాలై ఆకాశమంతా పరుచుకున్నాయి. జంగమల 
పూనకంతో శివజాగారణ సాగింది. శివాలెత్తిన 
కరీం సాబ్ అంతటి మునిరాజును భుజానికెత్తుకుని 
చిందులు త్రొక్కాడు. అది చూసి రాజగోపురం 
పులకించిపోయింది. 

ఆ కోలాహలంతో ఉన్న భిక్షకులు  ఒక 
విషయాన్ని గమనించనే లేదు. నెఱ్ఱచీలిన రాజగోపురం 
పై అంతస్తు నుండి ఓ శిలాబాలిక దబ్బున కిందకు 
జారింది. హిమగిరి నుంచి ఓ మంచు ఫలకం ఫెటిల్లు న 
నేలబడి పగిలింది.  

*  *  *   
 చెక్కపలకలను, వెంట్రుక సందుల్లో  దూరేంత 

సన్నపాటి ఈనెలుగా చిన్న రంపంతో కోసి దువ్వెనలు 
గా చేస్తున్నాడతను. తేరువీధిలోని కన్నప్ప మంటపం 
ముందు కర్మసాక్షి కంటే ముందేవచ్చి పని మొదలు 
పెట్టేస్తాడు కరీంసాబ్‌. భక్తులు నదీస్నానం చేసి 
పాతాళ వినాయకుణ్ణి మొక్కి, కాళహస్తీశ్వరునీ, 
ప్రసూనాంబనూ దర్శించి, నూరుగాళ్ల మంటపాన్ని 

కలయదిరిగి బయటకొచ్చేసరికి, ఓ ఇరవై ముఫ్పై 
దువ్వెనలనైనా సిద్ధం చేసుకుంటాడు. 

          దువ్వెన పళ్లపైన ఉండేటి చెక్కపలక 
భాగంలో పూలతల్ని, తామరలనూ, రాజగోపురాన్ని, 
వాయులింగాన్ని నగిషీలుగా చెక్కి అద్భుతమైన 
కాళహస్తి క్షేత్రాన్ని దృశ్యీకరిస్తాడు. ఈపనిలో మర్ఫీ 
ట్రాన్సిస్టర్ లో వివిధభారతి, బినాకా గీత్‌మాల, 
సిలోన్ కేంద్రాలో వచ్చే పాతహిందీపాటలూ, తన 
కూనీరాగాలూ తోడుంటాయి.

             గొంతుక్కూర్చుని సన్నని వేళ్ళు చురుగ్గా  
కదిలిస్తూ అతను పనిచేస్తుంటే పురుడు పోస్తున్న 
మంత్రసానిలా, అభిషేకం చేస్తూ లింగాష్టకం పఠిస్తున్న 
అయ్యవారిలా, పాశుపతాస్త్రం కోరి ఒంటికాలిమీద 
శివుడి కోసం తపస్సు చేస్తున్న అర్జునుడిలా ఉంటాడు. 
ఆ తపోఫలితంగా రాష్ట్రపతి అవార్డు  కూడా వచ్చింది. 
అయినా అదేం పెద్ద లెక్కలోకి వుండదతనికి. తలనిండా 
పేలుపడి, యాతన బడుతున్న బిడ్డల తల్లిదండ్రులు 
'దువ్వెన్లసాయిబూ యాడా?' అని వెదుక్కుంటూ 
వెదుక్కుంటూ కన్నప్ప మంటపం దగ్గరకు  రావడమే 
అతనికి గొప్ప గౌరవం.  ఆయన చెక్కిన దువ్వెన్లను చూసి 
“ఢిల్లీకొచ్చేయి సాయిబూ ఇక్కడ డబ్బే..డబ్బు” అని  
ఎవరో పిలిస్తే,  చిరునవ్వు నవ్వి 'ఏముండాది ఆడ మా 
సొర్ణముఖి వుండాదా? రాజగోపురముండాదా?? మా 
మునిరాజసామి ఉండాడా??? " అనేసి, సమాధానం 
కోసం ఎదురు చూడకుండా పనిచేసుకుంటూ పాటలు 
పాడుతా ఉంటాడు. ఆ పాటల్ని వింటూ మురిపంగా 
చూసే మునిరాజు పక్కనే కూర్చొనివుంటే చాలు, అదే 
స్వర్గం కరీంసాబ్‌కు. 

ఆ ఉదయం దువ్వెనపైన  చెక్కడం పూర్తయిన 
బొమ్మను చూసుకుంటూ పాటందుకున్నాడు కరీంసాబ్ 

'సజన్‌ రే ఝూట్‌ మత్‌ బోలో ఖుదాకే పాస్‌ 
జానాహై!

న హాథీ హై! న ఘోడా హై ! వహా పైదల్‌ హీ 
జానా హై!' 

బిచ్చాలగోపురం దగ్గర కుళాయిలో నీళ్ళు తాగి, 
తుండుగుడ్డతో మూతి తుడుచుకుంటూ మునిరాజు 
వచ్చి కూర్చున్నాడు. పాటంతా విన్నాక ' అంటే ఏంది 
సాయిబూ' అనడిగాడు. 

తలెత్తి మునిరాజు ముఖంలోకి మురిపంగా 
చూస్తూ, ''నీకైతే మారాజా ! ఆ శివుడు కైలాసానికి 
పిలచకపొయ్యేదానికి ఆ నందిని బంపిస్తాడు. 'మేమైతే 
కాళ్ళూ కాళ్ళు కొట్టుకుం టానే గదా ఆయన దగ్గరికి 
పోవాల్సింది. మాకేమన్నా ఏనుగులుండాయా 
గుర్రాలుండాయాంట'... అదీ సామి ఆ పాటలో 
ఉండేది'' అన్నాడు నవ్వుతా. 

మునిరాజు సమ్మతిగా తల ఊపి  'నిన్ను గూడా 
తీస్కబోతాలే సాయిబూ, ఆ నంది నా కోసమే వస్తే , 
ఉప్పుమూటలా ఈపుకు కట్టు కొని  ఎత్తకపోతాలే”  
అని వేళాకోళమాడుతూ, " ముందు కైలాసానికి 

పొయి టీనీళ్ళు తాగొద్దాం  పా” అని సాయిబుకి 
చేయందించాడు. 

 సంచిపట్ట కిందనుంచి రూపాయి బిళ్లలు 
తీసుకుని  లేస్తుండగా పలకరించాడతను,  "ఈ 
కాళహస్తిలో దువ్వెనల సాయిబు అంటే నువ్వేనా? 
పెద్దా యన'' అంటూ.  కళ్ళద్దా లూ, కొంచెం 
దిగుడుమీసాలు, నవ్వుతా ఉండే పెదాలు, ఉంగరాల 
జుట్టు , టిషర్టూ , ఆరు జోబీల పంట్లా మూ... 
రూపమేమో నాగరికం పలుకేమో గ్రామీణం.  అతడి 
చేతిలో టీవీ ఛానెల్ మైకు, పక్కనే ఒకరి చేతిలో 
కెమెరా ఉన్నాయి.        "పెద్దా యనా! నీ పనితనానికి 
రాష్ట్రపతి అవార్డు  కూడా వచ్చిందంట కదా" అంటా 
అతను కరీంసాయిబు దువ్వెన్లు  పరిచిన పట్ట ముందు 
గొంతుక్కూర్చున్నాడు.  కరీంసాబ్ ముఖంలో 
చిరునవ్వు మొలిచింది. సావాసగాడి ముందు ఎవరైనా 
తన పనితనాన్ని మెచ్చుకుంటే  భలేకులుకు అతనికి. 
మునిరాజును చూస్తూ "ఇంగ మొదలుబెట్టు  అబయా నీ 
పెదర్శన"అన్నాడు నవ్వుతూ. మునిరాజు ఆనందంగా 
స్నేహితుని ప్రతిభ  వివరించడం మొదలుపెట్టాడు . 
సంచిపట్ట కింద ఉన్న దువ్వెనల గుత్తిని తీసి "ఇదిగో 
చూడుసారూ! ఈ దువ్వెనతీరు...కీలుబంధనాలు 
లేకుండా మూడు పలకలూ కలిసిఉండే మడతదువ్వెన 
ఇది" అంటూ మురిసిపోతూ చూపించాడు. ఎటువంటి 
వినుత బంధాలు లేకుండా, మడతబందు కీళ్లతో ఉన్న 
ఆ దువ్వెనను చూసి అతను విస్తుపోతుండగా, "ఇదిగో 
సారు ఈ దువ్వెన చూడు  ఈ చిల్లిలో గొబ్బిరిసమురు 
పోసి తలలో దువ్వుకుంటా వుంటే ఎంటికెంటిక్కీ 
సమురు అందతాది. అదీ మా సాయిబు పనితనం 
అంటే" అన్నాడు గర్వంగా. 

“ నీమీద ఖచ్చితంగ ఒక డాక్యుమెంటరీ చేసి 
తీరాల పెద్దా యనా. ఈసారి ఆ పనిమీదే వస్తాన్లే.  
యీర్పేను ఒకటివ్వు'' అన్నాడా యువకుడు. కరీంసాబ్‌ 
ఎగాదిగా జూసి" దువ్వెన పది రూపాయాలయితుంది 
సార్,రెండు తీసకుంటే పదైదు" అన్నాడు. 'సరే 
రెండివ్వు' అన్నాడతను ఇరవై రూపాయల నోటిచ్చి. 
వెనక్కిస్తున్న అయిదు రూపాయల బిళ్లని తీసుకోకుండా, 
“ ఉంచుకో పెద్దా యనా..టీతాగు” అన్నాడు. “ నా 
కష్టా నికిది చాలు నాయనా..నువ్వే టీతాగుబో మా 
నాగరాజంగిట్లో ” అని తిరగ్గొట్టాడు   కరీసాయిబు.  
అతను నవ్వి 'భలే గట్టో డివి గదా సాయిబూ' అన్నాడు 
కలుపుగోలుగా అచ్చం మునిరాజులా. ఆ మాటకు 
కరీంసాహెబ్‌ తబ్బిబ్బై ' మీలాంటి మారాజులుండ బట్టే 
కదా ఆడుండే ఆకాశం ఆడ్నే ఉండేది' మునిరాజును 
అన్నట్టే అన్నాడు అతనూ నవ్వుతూ. 

           'ఇంతకూ గుళ్ళో ఏమైనా వేడుకుందా 
సారూ' కెమరాలు, మైకు సరంజామాలను చూస్తూ 
అడిగాడు.

 ' కాదు పెద్దా యనా, రాజగోపురం నడినెత్తి 
నుండి చీలతా వుంది గదా.  ఎప్పటి గోపురం. ఎవురూ 

పట్టించుకోకపాయనె. పడిపోతే ఎంత ప్రమాదమని.. 
గోపురాన్ని ఆనుకోని చుట్టూ  ఇళ్ళూ అంగిళ్లూ  ఉండె. 
ఖాళీ చెయ్యమనిగూడా ఎవురూ చెప్పడం లేదు గదా. 
టీవీలో చూపిస్తేనన్నా గవర్నమెంటు కదలతాదని 
వొచ్చాం” అన్నాడా యువకుడు.

 మునిరాజు, కరీం సాహెబ్‌ ఇద్దరూ ఒకరి 
ముఖాలు ఒకరు చూసుకున్నారు. ఆ యువకుడు 
గోపురం వైపు తన బృందంతో సాగిపోయాడు.

 జోలె భుజానికి తగిలించుకొని కర్రఊతంతో 
నిస్త్రా ణంగా నిలబడ్డాడు  మునిరాజు. 'నిన్న రేతిరి 
గమనించుకోలేక బోయినాం. పొద్దు న జూసేసరికి 
గోపురం పైనుంచి ఎంత పెద్ద పెళ్ళ బడిందో. ఏమైనా 
జరిగితే ఇంగేముంది సాయిబూ'  అంటూ చూశాడు  
దిగులుగా మునిరాజ. 

'గట్టో డే వచ్చినట్ట ుండాడ్లే. టీవీ ఆయన ఏదోటి 
చేసి అందర్ని అదరగొట్టి గోపురం రిపేరీ జేపిస్తాడ్లే. 
పద రోంత టీ నీళ్ళూ గొంతులో పోసుకుందాం' అని 
కదిలాడు కరీంసాయిబు స్నేహితుడితో కలిసి. వాళ్ళిద్దరి 
రాకను గమనించిన  టీమాస్టర్ నాగరాజు, “ ఏమప్పా 
మున్రాజుసామి అట్ట ుండాడు'  అనడిగాడు. మబ్బులు 
కమ్ముకోనుండాయి మునిరాజు ముఖంనిండా. 'సామి 
దిగులంతా ఆ గోపురమే గదూ. రెండు టీ కుడుప్పా 
రొంబా స్ట్రాం గ్‌ ' అన్నాడు కరీంసాబ్‌ వాతావరణాన్ని 
తేలిక చేయాలని జూస్తూ. 'కూచోండన్న ఆకు మార్చి 
,టీ కాగబెడతా ' అన్నాడు. బయటనే ఉన్న బల్ల మీద 
స్నేహితులిద్దరూ కూర్చున్నారు. 

“ మీ వోళ్ళంతా ఎట్ట ుండారు నాగరాజా జాబు  
ఏమన్నా వొచ్చిందా?” అనడిగాడు 
కరీం సాయిబు. 

“ క రు వు తో 

ఊరొదిలి పెళ్లాం బిడ్డలకి ఇంత కూడన్నా పెట్టా లని 
రెక్కలకష్టం నమ్ముకొని ఇంతదూరం వచ్చినా. 
దిగులయిపోతావుంది వాళ్లు  గుర్తొస్తే. వారం తర్వాత 
సెలవిస్తానన్నాడు అంగిడాయన. పొయ్యొస్తా” 
అంటూ  పొగలు గక్కే టీగ్లా సులు ఇద్దరికీ అందించాడు 
నాగరాజు.      టీ తాగేసి గ్లా సును నాగరాజుకు 
అందిస్తూ 'దీని అంచుకు మొదలేదో.. చివరేదో చెప్పరా 
చిన్నోడా' అన్నాడు మునిరాజు.  నాగరాజు నుంచి 
మాటలేదు. అతనే అందుకున్నాడు,” అంచులాగే ఈ 
బతుకులో మన కష్టా లకు కూడా మొదలూ చివరా 
వుండవు. అందుకే మనకిష్టమైనోళ్లు  తోడుంటేనే భూమి 
మీద కష్టా లను దాటుకుంటాం. ఇంగ వాళ్ళే లేకుంటే 
ఈ పెపంచకంలో ఏముంటాది గొప్ప. మీవోళ్లతో గలసి 
కాయకష్టం చేసుకుంటూ ఊళ్ళోనే కాయాకసురు 
తింటా వుండిండాల్సింది నాయనా.  లేదా శివుణ్ణి 
నమ్ముకొని కుటుంబరం అంతా ఈ కాలాస్తికి అన్నా 
వొచ్చెయ్యాల.”  

“అట్నే సామీ” అన్నాడు నాగరాజు దన్నం 
పెడుతూ.

*  *  *   
సంచిపట్టమీద కూర్చుంటూ పాటందుకున్నాడు 

కరీం సాయిబు.
'కిసీకి ముస్కురాహటోంపె హోఁ నిసార్‌.., కిసీకి 

దర్ద్‌ మిల్‌సకే తో ...లే ఉదార్‌..., 
 కిసీ కె వాస్‌తే హో తేరే 

దిల్‌మే... ప్యార్‌... 
,  జీనా... ఇసీ కె 

నామ్‌ హై'' 
కళ్ళు మూసుకొని బీడీ తాగుతా పాటంతా విని 

'తేనె బోసినాడు సాయిబు దేవుడు నీ గొంతులో, ఇంతకు 
ఏమంటావు నీ పాటతో" మునిరాజు అడిగినాడు . 

  "నీకు నీకే సొంతమయ్యే వోళ్ళ నవ్వుకోసం, 
వోళ్ళ బరువును మోసేదానికి నీ భుజాన్ని సంతోషంగా 
ఇయ్యి. అందుకోసం ఎప్పుడూ నీ గుండెల్లో  ప్రేమను 
కుదురుగా పెట్టు కో, అట్టా  ఎప్పుడు సిద్ధంగా ఉండే దాని 
పేరే గదా బతుకంటే...!' అంటానబయా" అన్నాడు 
కరీంసాయిబు నవ్వుతూ. 

"ఓరకంగా జూస్తే నీ గురించే అబయా 
ఈ పాట. కట్టనట్టా లు తట్టు కొని దూరాబారాలను 
ఓర్చుకొని ఈడికొచ్చిన భక్తులకు రోజంతా నీకు 
తోచింది చేస్తానేవుంటావు. వాళ్ళిచ్చేది తీసుకొని ఆ 
సిద్దయ్యకు పండో ఫలమో ఇస్తావు. ఆయన దగ్గర 
తత్వాలు నేర్చుకొని అందరికీ నేర్పిస్తావు. గోపురం 
మీది పావురాళ్లకు గింజలు వేస్తావు. కోతులకు 
అరటిపళ్లేస్తావు, ఈ కొండముచ్చుకు  పాలకవ్వా 
తెచ్చిస్తావు. అందర్నీ నవ్వుతా పలకరిస్తావు, ఆనవ్వుల్నే 
జమ చేసుకుంటా ఉంటావు,అదేగదా నీ బతుకంటే. 
అదే గదా అబయా ఈ పాటంటే" అన్నాడు గుండెలోని 
చెమ్మను బయటబెడుతూ. 

� (ఇంకావుంది)

గతమాసం తరువాయి : 'ఏమో సాయిబూ ఇదేమీ నాకు తెల్దు. ఆ శివయ్య జెప్పిందే నేను జేస్తుండా. సరేగానీ, ఏదీ రొంత దుడ్డియ్యి 
అంటి పండ్లు  కొనుక్కోని గుళ్ళోకి పోయెస్తా'' అన్నాడు మునిరాజు చేయి చాస్తూ. పల్లవుల ప్రాకారం దాటి కులోత్తుంగ చోళ శిల్పకథలను చూసుకుంటూ పొన్నచెట్టు  కిందకు 
చేరుకున్నాడు మునిరాజు. జోలెలోంచి రెండు అరటి పండ్లను బయటకు తీసి చెట్టుపైన వున్న జీవాలకు ఎత్తి చూపాడు. నిముషాల మీద చేయి ఖాళీ అయిపోయింది. కిందికి 
వచ్చినంత వేగంగా కోతులు పైకి వెళ్లిపోయాయి. పొన్న చెట్టు  గలగలా ఊగుతూ సంతోషాన్ని ప్రకటించింది. పాతాళ వినాయకుడిని చేరి అక్కడున్న జలతోనే పాదాలు కడిగి, 
ఆనీళ్ళు తలమీద పోసుకొని దర్శనానికి అనుమతి తీసుకున్నాడు. గర్భగుడిలోకి వెళ్లి పరమశివుడి ఉచ్ఛ్వాస నిచ్ఛ్వాసాల మధ్య రెపరెపలాడుతున్న అఖండ జ్యోతి వెలుగులో, 
అభిషేకప్రియుడైన కర్పూరలింగాన్ని తనివితీరా దర్శించుకున్నాడు. జ్ఞా న ప్రసూనాంబ అమ్మవారికి దన్నం పెట్టుకుని నూరుకాళ్ళ మంటపంలోకి వచ్చాడు. అక్కడే స్తంభంలో 
ఓ స్తంభంలా కలసిపోయి కూర్చునివున్నాడు సిద్ధయ్య . ఆయన కాళ్ల ముందు కూర్చుండిపోయాడు మునిరాజ. 

డాక్టర్ మనోహర్ కోటకొండ
Mobile : 9704799959

అరగంట తర్వాత సిద్దయ్య నెమ్మదిగా కళ్లు  
విప్పాడు. “పండు స్వామీ“అంటూ ఆయనచేతికి 
ఒక అరటిపండు ఇచ్చి, తనొకటి తీసుకున్నాడు. 
ఆరగింపు తర్వాత రెండు పళ్లతోళ్లను తీసి తన 
జోలెలో వేసుకున్నాడు. 

“ఏం బిడ్డా  అట్లా  ఉండావు? ఏం జరిగిండాది. 
. . ఏం జరిగినా శివలీలనే కదా!' మునిరాజు దిక్కు 
చూసి అడిగాడు సిద్ధయ్య. 'ఏం చెప్పేది సామి. . . నా 
రాజగోపురానికి ఐదోందలేళ్లూ  కూడా దాటలేదంట. 
న్యాత మొగ్గ. ఎన్నెన్ని బొమ్మల్ని దాచుకోనుండాది. 
ఆ బొమ్మలు చెప్పే కథల్ని తరతరాలూ పాడతానే 
ఉండాది గదా! ఎన్ని తరాలుగా నాబోటి భిక్షగాళ్లకి 
తోడు. నిన్న రేత్రి కూడా ఒక పెద్దపెళ్ళ 
ఇరిగిపడింది. “అతడి గొంతులోని 
విషాదాన్ని నూరుగాళ్లూ  నిశ్శబ్దంగా 
వింటూ దిగులు పడ్డా యి. 

సిద్దయ్య జోలెలోంచి నల్లటి 
గచ్చకాయంత గులకరాయిని తీసి 
మునిరాజుకిచ్చాడు. “దానికి పైనేదో, 
కిందేదో, మొదలూ చివరేదో చెప్పు 
మునీ “

గులకరాయిని నెమ్మదిగా కదిలిస్తా 
దానిలో శివలింగాన్ని చూసుకుంటూ మౌనంగా 
ఉండిపోయాడు మునిరాజు. 

“నాయనా! పరమాత్ముడు కాలపురుషుడి 
నామంతో సృష్టికి 

మూ లం గా 
వుంటా  డు . 

సర్వవ్యాపకుడాయన. ఈ మహాకాలగర్భంలో, 
మహాకాలచక్రంలో ఆయనవెంట ఈ విశ్వం 
నిరంతరం తిరుగుతానే ఉంటుంది. పరాత్పరత 
కూడా ఆయన చెప్పినట్టే నడుచుకుంటూ ఉంటుంది, 
పరాత్పరత అంటే కూడా తెలుసుకో నాయనా. . . అది 
వస్తువు ఏర్పడక ముందటి శూన్యపు స్థితి. దాని ఉనికి 
రూపమై, స్థిరమై, ఉద్ధా నమై కాలంతో మార్పు చెంది 
చివరకు నశిస్తుంది. అవన్నీ కాలపురుషుడి తత్త్వాలే. 
అవన్నీ కాలపురుషుడి ఆధీనమే. అందుకే శివుడాజ్ఞ 
లేనిదే చీమయినా కుట్టదంటారు. అర్థమైందా 
నాయనా“అన్నాడు. 

మున్రాజు చూపు అరచేతి లోని శివలింగం 
మీదనే ఉంది. 

“ఏ వేదాలు చదివిందని సాలెపురుగు, ఏ 
శాస్త్రా లు చదివిందని సర్పము, ఏం విద్య నేర్చిందని 
ఏనుగూ, ఏం మంత్రాలు చదివాడని చెంచుడూ 
శివైక్యం పొందినారు నాయన. ఆయన పాదసేవ 
చేసుకున్న శక్తితోనే కదా అందరికీ కైలాసంలో 
చోటు దొరికింది. కాబట్టి ఆయన మీదే మనసు 
నిలుపుకోనుండు. ఆయనే అంతా చూసుకుంటాడు.”

2వ
భాగం

 6 August - 2021



“సామీ! ఇంకొక్క సందేహం”
అనుననయంగా చూశాడు సిద్దయ్య. 
“కాలానికి రూపమూ ఉనికి లేవా? ”. 
“ఉంది నాయనా. నీ వరకు నువ్వుకాలాన్ని 

నీగుండె చప్పుళ్ళతో కొలుస్తూ వుంటావు. అట్లా  
మన బ్రతుకుల్లో  ప్రవహించినప్పుడే కాలం తన 
ఉనికిని చాటుకుంటూ ఉంటుంది. ఈ కాల 
ప్రవాహంలో నీ భిక్షుక రూపం. . ఆ ఆది భిక్షువుతో 
సమానం. నువ్వెప్పటికీ నువ్వుకాదు. నువ్వు 
కాలప్రతిరూపానివి. ఈ కాలానికి మాత్రమే నువ్వు 
చెందివుండవు. రూపాంతరం చెందే నువ్వు అన్ని 
కాలాలలో నిరంతర పాత్రదారివి“అన్నాడు. 
మున్రాజు మనస్సు తేలికబడింది . సిద్దయ్య 
పాదాలను కళ్ళకు అద్దు కున్నాడు. ఒక స్తంభానికి 
చేరగిలబడి అలాగే ఉండిపోయాడు. ప్రశాంతతతో 
మనస్సు నిలకడైనప్పుడు వచ్చేది యోగనిద్ర అయితే 
అది మునిరాజును మాత్రం ఆరోజు ఆవహించలేదు. 
వ్యాకులత తొలగలేదు. ఉదయం తన కంటి 
ముందుటి దృశ్యాలు మళ్ళీ మళ్ళీ కదలాడుతూనే 
ఉన్నాయి. ఆ టీవీ పిలగాడి గొంతు అతని గుండెల్లో  
మోగుతోంది. 

* * * 
“........... కాలమే గోపురమై, గోపురమే 

కాలమై మన అందరికీ కాళహస్తి క్షేత్రానికి దారి చూపే 
దిక్సూచి అయ్యేది”. ‘మహేశ్వర్' కంఠం పలికింది. 

కెమెరా కన్ను రాజగోపురాన్ని కిందనుంచి పై 
దాకా ప్యాన్ చేస్తూ చూపించింది. ఏడు అంతస్తుల 
గోపురం. . నలువైపులా నందిమూర్తులు, లింగోద్భవ 
మూర్తి ఇంకా గోపికావస్త్రా పహరణం, సముద్ర 
మథన విగ్రహాలతో గోపురం అందంగా ఐదు వందల 
సంవత్సరాల లేత బాలాకుమారిగా ముస్తాబై ఉంది. 

మహేశ్వర్ కళ్ళు కెమెరా కంటే వేగంగా 
చురుకుగా గోపురాన్ని చూస్తూ జరిగిన నష్టాన్ని , 
జరగబోతున్న ప్రమాదాన్ని అంచనా వేస్తూ 
కలయ దిరిగాయి. కలశాల నుండి కింది వరకు 
నిలువుగా ఉన్న ఆ చీలిక జరగబోయే ఉత్పాతాన్ని 
బాహాటంగానే ప్రకటిస్తూ ఉంది. ఆ రాజగోపురం 
దగ్గరికి అతడు వెళ్తూ ఉండగానే పైనుండి ఓ పెళ్ళ 
తునిగి ఏ శబ్దసూచనా ఇవ్వకుండా అతని ముందు 
భళ్ళుమని పడింది. 

వెంట్రుకవాసిలో తప్పిపోయిన ఆ ప్రమాదాన్ని 
చూసి మహేశ్వర్ టీం లోని వారంతా హాహా కారాలు 
చేశారు. 'సార్ అక్కడికి వెళ్ళద్దూ  వెళ్ళద్దూ ' అంటూ 
కంగారుగా కేకలు పెట్టా రు. ఒక కథనం రికార్డు  
చేసుకుని వెళ్ళి ప్రసారం చేద్దా మని వచ్చాడు అతను. 
ప్రత్యక్షంగా చూశాక ఇక ఎంతో కాలం గోపురం 
ఇలా ఉండదని అర్ధం అయింది. హెడ్ ఆఫీసుకు ఫోన్ 
చేసి చెప్పాడు. ఆ రోజంతా ఇదే అంశాన్ని ప్రధాన 
వార్తగా టీవీలో నడపడానికి అనుమతి వచ్చింది. 

మరో గంటన్నరకంతా లైవ్ వ్యాన్ వచ్చి గోపురం 
ముందు ఆగింది. గొడుగు తెరుచుకుంది. రానున్న 
ప్రమాదాన్ని వివరిస్తూ, ప్రజలను హెచ్చరిస్తూ, 
అధికార యంత్రాంగం పట్టనితనాన్ని నిలదీస్తూ 
అతను లైవ్ మొదలు పెట్టా డు. గోపురంలో లోలోపకి 
చొచ్చుకుపోతూ, గోపురం చుట్టూ  ఉన్న ఇళ్లవాళ్ళని 
ఇంటర్వ్యూ చేస్తూ, దుకాణాలను చూపిస్తూ. . ఏ 
క్షణమైనా. . ఏదైనా జరగచ్చని ఆందోన వ్యక్తం 
చేస్తూ… ఛానెల్ లో హోరెత్తించాడు. బిలబిల మంటూ 
రాజకీయ నాయకులు వచ్చి దిగిపోయారు. వారితో 
మాట్లా డిస్తూనే కాళహస్తి ఆలయ పూర్వాపరాలను 
బాగా తెలిసిన ఆర్కియాలజీ ప్రొఫెసర్‌కు ఫోన్ 
చేశాడు. మరో గంటలో ఆయన తిరుపతి నుంచి 
వచ్చేశాడు. ఆయన గోపురం చుట్టూ  తరచి తరచి 
చూస్తూ పడమర వైపు ఉన్న పునాది అధిష్ఠా నం రాళ్లు  
చిట్లి ఉండటాన్ని గమనించాడు. మహేశ్వర్ మైక్ ను 
ముందుంచి “చెప్పండి ప్రొఫెసర్ గారు“అన్నాడు. 
గంభీర వదనుడైన ఆచార్యుడు చింతనా స్వరంతో 
ఏం జరిగిందో, ఏం జరగబోతుందో పూసగుచ్చినట్టు  
వివరించాడు. “1979 లో జరిగిన పిడుగుపాటుకు 
నెర్రెలు చీలిన గోపురం ఇక మనకు దక్కేట్లు  లేదు. 
ఎందుకంటే ఈమధ్యలో వచ్చిన లైలా తుఫానుకు 
నెర్రెలో వాననీరు చేరి, ఇటుకల మధ్యలో సున్నాన్ని 
కరిగించేసి కిందకి జార్చేసింది. మిగిలి ఉన్న మట్టి 
తేమతో బరువెక్కిపోయింది. ఇటుకలు తడిసి మెత్త 
బడిపోయాయి. అందుకే గోపురం చీలిక పెద్దదయి 
పోయింది. మనజాతి జడత్వలక్షణమైన నిర్లక్ష్యం. . . 
. ఈ గోపురాన్ని కూల్చేయబోతుంది. పంచభూతాల 
విలువను అర్థం చేసుకోకుండా వాటిని ధ్వంసం 
చేస్తున్న మనిషి, ప్రకృతికి వ్యతిరేకంగా పని చేస్తూ, 
తన జాతి సంపదను పోగొట్టు కుంటూ ఉన్నాడు. 
“అతని ఆవేదనను చానెల్ జనంలోకి తీసుకెళ్తోంది. 

“ఈ కాళహస్తి గుడి అంటే ఒక దేవాలయం 
మాత్రమే కాదు, ఒక పెద్ద వ్యవస్థ. తన ఆధీనంలో 
ఉన్న పదివేల ఎకరాల సాగు కోసం నూటపది 
చెరువులను త్రవ్వించిన ఘనమైనచరిత్ర ఈ 
దేవాలయానిది. ఇప్పుడు నామమాత్రమైనా అవి 
లేవు. మనిషి వికృత ఆక్రమణల పర్వం వాటన్నింటినీ 
మింగేసింది. చివరకు ఈ ఐదవ ప్రాకారం లోపలికి 
కూడా అక్రమ కట్టడాలు చేరుకున్నాయి స్వార్థంతో 
గోపురం చుట్టూ  బోరుబావులు త్రవ్వడంతో పునాది 
బలహీన పడిపోయింది. చుట్టూ  ఉన్న ఇళ్ల కాలువల 
నీరు భూమిలోపలికి ఇంకిపోయి, పునాదికి మరింత 
నష్టం చేశాయి. అలా దెబ్బమీదదెబ్బతో చితికిపోయి 
శిధిలమై చివరికి ఏ క్షణంలోనైనా కూలిపోయేలా 
ఉంది“ప్రొఫెసర్ గారి దుఃఖాగ్రహం ప్రజలను 
బలంగానే తాకింది. 

వార్త విస్ఫోటనంలా అందరి గుండెల్లో  
పేలింది. మిగిలిన టీవీలవాళ్ళూ వచ్చి కలిశారు. 

నువ్వేమో సైలెంటుగా సారో బిడ్డని కన్యా, 
బొడ్డు తాడు కొయ్యంటివి. 
తప్పుద్దా  ముప్పైమూడేళ్ళ పైబడ్డ బందం. ఒకే 
పేగుతెగి పుట్టనట్టే గావాల. బిడ్డని గన్యా బట్టల్ల 
గడ్డని గన్యా బట్టల్ల.  
బొడ్డు  గోసీ, మాయ తీసీ, మంచిజేసీ, బిడ్డకు 
లాలపోసీ తల్లికి వెచ్చటి జావ జేసీ అన్నీ జెయ్యల్ల 
గదా!! 
ఐతే పండంటి బిడ్డనే గంటివప్పా 
కతంటే నాక్కొన్ని లెక్కలున్నై. 
కత సదివితే ఒళ్ళంతా గౌడప్ప తాటితోపులో 
కూసోని కల్లు  దాగినట్టు  గాల్లో  దేలల్ల!  
తలకాయొక్కటే ఇరగ్గా సిన వరిసేను గింజలు 
కుక్కికుక్కి నింపిన బస్తా లెక్క బరువెక్కి పోవల్ల!! 
శానాసేపు ఎవురితో మాట్లా డకుండా ఒంటిగా 
కూసోవాలనిపిచ్చల్ల!!! 
గంగమ్మ కంట్లో కి ఎల్లబారొచ్చి నీల్లు  గారల్ల!!!! 
అదీ కతంటే నాలెక్క‌ మనోహరా. 
మానవత్వానికి పరాకాష్ట ఇవ్వడంలోనే 
చూస్తాన్నేను. అదీ అడుక్కుని మరీ ఇవ్వడం 
అల్టిమేట్.  
మునిరాజులో అది దండిగా దొరికింది నాకు. 
కరీం సాయెబుని అడుక్కుని మరీ మూగజీవాలకు 
పందేరం బెట్టినాడు. అడుక్కున్న డబ్బుల్తో 
కరీంసాయెబుకు తామరాకులో కోవా దెచ్చినాడు. 
ఇంగేం గావల్లయ్యా కళ్ళల్లో  నీళ్ళు దిరగనీకి?? 
నాకైతే సుళ్ళే దిరిగినై కళ్ళల్లో  నీళ్ళు. మా ఇంటిది 
సూస్తే సిగ్గు  బోతాదని అవతలపక్కకి దిరిగి 
తుడుసుకున్యా కళ్ళు. 
స్నేహమూ పేదరికమూ లలిత కళా హస్తకళా 
చెట్టా పట్డా లేసుకున్నై గదా నీ కతలో. 
అబయో మనోగరా, నా కత లెక్కకి నీ కత తూకం 
సరిగ్గా  సరిపోయింది. ఇంగా చెప్పల్నంటే కొంచెం 
కొసురు గూడా చిక్కింది నాకు. 

డాక్టర్ తాడేపల్లి దుర్గేశ్, డైరెక్టర్
ఆర్.డి.టి హాస్పిటల్, కనేకల్,
అనంతపురం.

ప్రతి స్పందన

గొడుగులు విప్పుకున్న వాహనాలతో గోపురం 
ముందంతా జాతరలా ఉంది. మధ్యాహ్నానికి 
హడావుడి మొదలైంది. పోలీసు, రెవెన్యూ , ఆలయ 
అధికారులందరూ వచ్చేశారు. సాయంత్రం 
ఐదుగంటలకు ప్రత్యామ్నాయ ఏర్పాట్లతో చుట్టూ  
ఉన్న ముఫపైరెండు ఇళ్లలోని ప్రజలందరినీ, అంగళ్ళ 
వారినీ తరలించేసారు. గోపురం చుట్టూ  బారికేడ్లు  
ఏర్పాటు చేసి వందమీటర్ల వరకూ డేంజర్‌జోన్ గా 
నిర్ణయించి, రిబ్బన్లను కట్టేశారు. దిగ్బంధనంలో 
గోపురం ఒంటరిగా దిగులుగా నిలబడి పోయింది. ఏ 
క్షణంలో ఏం జరుగుతుందో అని కాళహస్తి బెదురు 
బెదురుగా చూస్తా ఉంది. 

* * * 
సంధ్య చీకట్లు  ఎప్పుడూ లేనంత గాఢంగా 

కమ్ముకుంటూ ఉన్నాయి. గోపురం 'చివరినీడ' నేల 
తల్లిని కడసారి ముద్దు పెట్టు కుంటూ ఉంది. నిరంతరం 
పనిచేసే కర్మసాక్షి , జేవురురంగు దుఃఖంతో గోపురం 
వెనకల దాగిపోయాడు. దేనికో సంకేతంలా గోపురం 
నీడ భూమిలో క్రమ క్రమంగా కలిసిపోయింది. 
చీకటి జడలు విప్పేసింది. 

“మన పని పూర్తయింది. 
బయలుదేరుదాం“అని మహేశ్వర్ తన టీంతో కలిసి 
నాగరాజు టీయంగడి దగ్గరకు చేరుకున్నాడు. 

''సారూ! భలే పని చేసినవు సారూ. 
అందరినీ అదరగొట్టినావు గదా. పొద్దు న ఆడకు 
బోయినప్పుడు నీ మింద గూడా ఓ పెళ్ళ విరిగిపడితే 
తప్పించుకున్నావంటనే. ఎట్టా  తిరిగినావు సారు. . . 
గోపురం చుట్టూ . . . భయమే లేకుండా'?“అంటూ 
మెచ్చుకోలుగా మహేశ్వర్ని చూశాడు కరీం 
సాయిబు. 

కుతకుత ఉడుకుతున్న లావా ఒక్కసారిగా 
ఎగజిమ్మింది. “ఏం జేసేది పెద్దా యనా. . . కళ్ళ 
ముందు అంత ఘోరం జరుగబోతుంటే. . . , 
అమాయకంగా అంతమంది ఆడనే ఉండిపోతే, 
తెలుసుకున్న మనమన్నా చెప్పబళ్ళా? 
దాన్నెట్టా గూ పొగొట్టు కుంటున్నాం. వీళ్ళనైనా 
కాపాడుకోబళ్ళా. ఇరవై ముపఫైయేళ్ల నుంచి 
జాగ్రత్త పడింటే బాగుండేది. ఇప్పుడు 
చేయిదాటిపోయినట్టే. జాగ్రత్త పెద్దా యనా! 
మీరు గూడా ఆపక్కకి పోవద్దు “అని 
బెంచీమీద కూర్చున్నాడు నిస్త్రా ణంగా. 
అందరి టీ డబ్బులూ తనే ఇచ్చాడు. 
సాయిబు అభ్యంతర పెట్టలేదు. ఎవరి మధ్యా 
మాటల్లేవు. లేచి భారంగా కదిలారు అక్కడి 
నుంచి. సెగలు కక్కుతున్న టీ బాయిలర్‌ 
దగ్గర నాగరాజు ఒక్కడూ మిగిలిపోయాడు. 
ఉదయం నుంచీ అక్కడేం జరుగుతోందో 
చూస్తున్నాడతను. ఊళ్లో  ఉన్న భార్యా 
బిడ్డల మీద దిగులు మరింత పెరిగింది. బీడీ 

తాగాలనిపిస్తా ఉంది. తెల్లా రాక ఊరికి పోదామని 
మనసు పెరుకుతా ఉంది. 

* * * 
అదే రోజు రాత్రి 7-50 నిముషాలు. . 
కూడలిలో గంభీరంగా నిలువెత్తు కృష్ణరాయల 

విగ్రహం. . . వెనక పోలీసులు, బారికేడ్ల మధ్య 
దిగులుగా నిలబడివున్న రాజగోపురం, ఆవెనక నల్లని 
ఆకాశం. . . ఒక సంకేతంలా అలుముకున్న చీకటి. 
వెచ్చని ఒడియైన, చల్లనిగూడైన గోపురం. . . ఐదు 
వందల సంవత్సరాల పైబడి చేయెత్తి కాళహస్తికి 
అందరినీ రమ్మని పిలిచినట్టి గోపురం. . గజపతులపై 
కృష్ణరాయల గెలుపుకు సాక్ష్యమైన గోపురం. . . 
పడమర వాహిని యైన స్వర్ణముఖినదీ తరగలపై తేలే 
గాలులతో సయ్యాటలాడుతూ 
పులకించిన గోపురం. 
ఆశ్రయించిన పక్షులకు, 
ఉడుతలకు, కోతులకు 
ఆలంబన అయిన 
గోపురం. . . 
నల్లని ఆకాశ 
సం ద్రా న్ని 
చీల్చుకొని 
కిందకు 

దూకుతున్న పాల జలపాతంలా గోపురం. . . 
“అబయా. . నీ సిమ్మాసం. నీ సంచిమూట 

ఆణ్ణే ఉండిపాయనే. మజ్జా న్నం అన్నా 
తెచ్చేసుకోకబోతిమే“అంటూ గోపురం దిక్కు 
దిగులుగా చూశాడు కరీం సాయిబు. 

“పర్లేదులే సాయిబూ. . . సామ్రాజ్యమే 
పోతావుంటే సిమ్మాసనం దేముంది చెప్పు. దానికింద 
ఉన్నప్పుడే అది సిమ్మాసనం. ఇక్కడయితే అది 
అట్టముక్కేలే“అన్నాడు ఓదార్పుగా. 

“అంతే అంతేలే అబయా మారాజువు 
నువ్వు ఏడుంటే అదే నీరాజ్యం. యేడ గూసుంటే 
అదే నీ సిమ్మాసనం. ఇంగ ఆ కన్నప్ప మంటపమే 
నీ సామ్రాజ్యం. . . నా సంచిపట్టనే ఇంగ నీ 
సిమ్మాసనం. . . “తన సంచి పట్ట మీ స్నేహితుడికి 
చోటిచ్చాడు కరీం సాయిబు. ఇద్దరూ ఆ గోపురాన్ని 
అలా చూస్తూ ఉండిపోయారు చాలాసేపు. 

చీకటి ఇంకా చిక్కబడింది. అరచేతితో 
ఛాతీ నిమురుకుంటూ “గుండెల్లో  ఎట్లా గో 

ఉందిసాయిబు! పొద్దున్నే  పాడినివు గదా 
ఆపాట. . . కాళ్ళు కాళ్ళు కొట్టు కుంటూ 

శివుడి దగ్గరికి నడుస్తానే పోవాలని. 
. . మళ్ళొకతూరి పాడు 

సా యి బు “ అ న డి గా డు 
మెల్లగా . 

కరీంసాహెబ్‌ ఉలిక్కిపడ్డా డు. పొద్దు న పాట 
అడిగిన గొంతు కాదు అది. ‘ నువ్. . పా అబయా. 
. యీడెందుకు? ఇంటికి పాదాం. బువ్వదిని 
ఆడ్నే అరుగెక్కుదాం. అప్పుడెన్ని కావాంటే అన్నీ 
పాడతాలె “అని చెబుతున్న మాటలేవీ మునిరాజు 
వింటున్నట్టు  అనిపించలేదు. “సరే, రొంచేపు ఈడ్నే 
ఉండు, సామాన్లు  పెట్టేసి ఇంటికి పోయి ముసిల్దా నికి 
చెప్పేసొస్తా ఇంగరొంత కూడొండమని, నిన్ను 
కూడా తీసుకొస్తానని చెప్తా“అంటూ మునిరాజు 
వైపు చూశాడు. సమాధానం లేదు. “అబయా పోనీ 
నాతోగూడా వస్తావా?”

“వద్దు లే ఈడ్నే వుంటాలే సాయిబూ నువ్వు 
పోయిరా పో“అన్నాడు గుడి ప్రాకారానికి ఆనుకుని 
కూలబడతా మునిరాజ. 

“సర్లే అబయా ఈడ్నే వుండు, ఈడున్నట్టే 
వచ్చేస్తా. . ఏడికీ పోబాక“అంటూ గబగబా కరీంసాబ్‌ 
కదిలెళ్లిపోయాడు. 

గోపురం ముందు కూలబడి కూర్చున్న 
మునిరాజు గోపురాన్ని చూస్తున్నాడో? దాన్ని దాటి 
ఏ దిగంతాల్ని చూస్తున్నాడో. . . కన్నీటి పొరతో 
కళ్లు  మసక బారిపోయాయతనికి. గోపురమూ. . . 
మనుషులూ, చుట్టూ రా విద్యుద్దీపాలూ కలగలిసి 
ఒక తెల్లని తెర కళ్ళముందు చేరింది. జగన్నాటకం 
ఆడేందుకు సిద్దం చేసిన మాయ తెర. . . అతని 
చుట్టూ  ఆవరించేసింది. కాలం అతని గుండెను 
చేరి లబ్‌డబ్‌ అంటూ కొట్టు కొంటూ వుంది. 
చెవులు మూసుకుపోయి గుప్ గుప్ మంటూ 
గుండె చప్పుడుతో కర్ణభేరిని ప్రకంపించాయి. ఇంకే 
శబ్దా లు ఆతనిని చేరటంలేదు. . . జ్ఞానేం ద్రియాలు 
స్తబ్దమైపోయాయి. . . గోపురం కూలిపోవడం అతని 
కళ్లకు తెలియలేదు. 

ఒక్కసారిగా విస్ఫోటన శబ్దం. పెద్ద పెద్దగా 
కేకలు. . . బజారు వీధిలో రంగాచారి కొట్లో  సామాను 
సర్ది ఇంటిదారి పట్టిన కరీంసాయిబు ఆశబ్దా నికి 
వెనక్కి తిరిగి చూశాడు. ఆకాశాన్ని కప్పుతూ 
ఎర్రగా ధూళి. . . గోపురానికి ఎదురుగా కేకలు 
పెట్టు కుంటూ పరుగెత్తాడాయన. 

ధడధడమంటూ. . . 
జలజలమంటూ కైలాసం నుండి ఓ 
మంచుపర్వతం కూలిపోయినట్లు గా. 
. మునిరాజా అంటూ అరుచుకుంటూ 
గుంపులోకి జొరబడ్డా డు కరీంసాబ్. 
. . అందరూ కేకలు పెడుతున్నారు. 
అయ్యో. . . అబ్బా . . . ఓమ్మే. . నాయనా. 
. ఒరే. . ఏమయ్యో… పెడబొబ్బలు. . 
నెత్తీనోరు కొట్టు కుంటూ ఏడుపులు. 
. అటూ ఇటూ తోసుకుంటూ 
గజిబిజిగా పరుగెడుతున్నారు. అంతా 
గంగనాగోలగా ఒకటే అరుపులు. 

కన్నీళ్ల పర్యంతం అయ్యాడు కరీంసాబ్‌. 
కళ్లలో దుమ్ము. . . ఒంటిపైన రాళ్ళ రవ్వల చినుకులు. 
. . గుప్పు గుప్పుమంటూ లేస్తున్న మేఘాలు. . . 
ఒకదాన్నొకటి తరుముకుంటూ. . . ఒకదాన్నొకటి 
కబళిస్తూ భీతావహంగా ఆకాశాన్ని కప్పుతూ. . . 
ధూళిలా మారిన గోపురం. . . దుమ్ములో కలుస్తున్న 
చరిత్ర, ఆ ధూళి వలయాలలో. . . అస్పష్టంగా ఓ 
ఆకారం కనిపించిందతనికి. గంభీరమైన నంది 
ఆకాశంలోకి ఎగురుతున్నట్లు గా . . మసక మసగ్గా . 
. . మర్మమేదో దాచుకుని సాగుతున్నట్లు గా. . . 
మూపురం పట్టు కొని దానిపై లీలగా ఓ ఆకారం. . . 

“మునిరాజా. . . అబయా మునిరాజా. . 
. నన్ను గూడా తీసకపో మునిరాజా. . . “గొంతు 
చించుకు అరిచాడు 
కరీంసాబ్‌. . 
. ఆ కేక 

శూన్యంలో కలిసిపోయింది . . . వెర్రిగా అరుస్తూ 
అతనట్లే వెనక్కి విరుచుకు పడిపోయాడు. . . చరిత్ర 
శిధిలమై పోయింది. 

* * * 
మే 27 ఉదయం 10 గంటలు :
కూలిన గోపుర శిధిలాల గుట్టపైకి దుఃఖం 

పేరుకుపోయిన మంచుగడ్డలా ఎక్కాడు మహేశ్వర్. 
ప్రత్యక్ష ప్రసారం మొదలైంది. . . 
“అనుకున్నంతా అయ్యింది. ఒక చరిత్ర 

ముగిసిపోయింది. నిన్నటి వరకూ ఆకాశాన్ని 
అంటినట్టు  ఉండే మహా రాజగోపురం నేలకు 
రాలి పోయింది. . దానిని కట్టించిన ఆకృష్ణ 
దేవరాయల వారి విగ్రహం వెనుకే మట్టి గుట్టగా 
ఒరిగిపోయింది. రాయలు తెలుగుజాతికి అందించిన 
అపురూప సంపదను నేలజార్చుకున్నాం. సరిగ్గా  
ఇక్కడే . . ఈ మట్టిదిబ్బ గోపురంగా నిలబడి 

ఉన్నపుడు, దీనిలోంచే నిన్న సాయంత్రం నేను 
మీతో మాట్లా డాను. విచ్చుకుంటున్న నెర్రెలు 
చూపించి హెచ్చరించాను. దుఃఖించాను. 
అయినా అంతా అయిపోయింది. ఒక చరిత్ర 
కుప్ప కూలిపోయింది. రాజగోపురం లేని 
శ్రీకాళహస్తి ఇక ఇప్పుడు శిఖలేని శవుడు… 
ఎంత మొత్తుకున్నా. . ఎందరు మొత్తుకున్నా. 
. నిర్లక్ష్యం కరగలేదు. కుప్పకూలిపోయింది…
“మహేశ్వర్ కంఠం జీరబోయింది. 

* * * 
రోజులు, వారాలు, నెలలు 

సంవత్సరాల కౌగిట్లో  కరిగిపోయాయి. 
కాలం క్యాలండర్లను 

ఏ డిం టి ని 
తిప్పేసింది. . . . 

* * * 
జనవరి 

2 0 1 7 
సం క్రాం తి 

త ర్వా త 

రోజులు.
“కాలం ఉనికి ఎక్కడ? టిక్ టిక్ మనే చప్పుడు 

లబ్ డబ్ లతో అనుసంధానమై మనుషుల బ్రతుకుల్లో  
కాలం ప్రవహిస్తూనే ఉంది. కాలమే గోపురమై...
ఆగోపురమే కాలమై మన అందరికీ దారి చూపే 
దిక్సూచిగా ఇంతకు ముందు ఇక్కడే వుండేది”. 
కెమెరా ముందు ఖంగుమంటూ మహేశ్వర్  
కంఠం పలికింది.  కాళహస్తి ప్రజలూ, దర్శనానికి 
వచ్చిన భక్తులు గుమిగూడి ఆసక్తిగా చూస్తున్నారు. 
“కుప్పకూలి మట్టిదిబ్బగా మారిన ఈ చోటే.. సరిగ్గా  
ఇక్కడే..చరిత్రను వర్తమానంలోకి మోసుకువచ్చింది 
కాలం. అంతే ఎత్తు..అన్నే అంతస్థులు..అవే 
చుట్టు కొలతలు.. శ్రీకాళహస్తి శిగలో మళ్ళీ 
విరిసింది మహాకలువ. కూలినచోటే వెలిసింది కొత్త 
రాజగోపురం నవయుగానికి స్వాగతం పలుకుతూ. 
కుంభాభిషేకం కలశ స్థా పన మహా శాంతియాగంతో 
కాళహస్తీశ్వరునికి ఈ నూతన మహా రాజగోపురం 
పునరంకితం కాబోతోంది” నిర్మాణ దాతల 
ఇంటర్వ్యూలు, భక్తుల అభిప్రాయాలు.. తెల్లగా 
నిగనిగలాడుతూ ఆకాశంలోకి నిటారుగా నిలబడ్డ 
కొత్త రాజగోపురం ముందు మహేశ్వర్ లైవ్ 
పూర్తయింది.   తన బృందం సర్దుకుంటూ ఉండగా 
అతను వడివడిగా భిక్షాలగోపురం ముందుకొచ్చాడు. 
“సాయిబూ.. బాగుండావా” మహేశ్వర్ 
గొంతులో తెలియని ఉద్వేగం. సంచిపట్టమీద 
కూర్చుని దువ్వెనలు చెక్కుతున్న కరీం సాయిబు 
కళ్లెత్తి నిదానంగా  మహేశ్వర్ ని చూశాడు. 
బాగున్నానన్నట్టు  తలాడించాడు.  అతని రెండు కళ్ళ 
కిందా దిగులుగూళ్లు  వేలాడుతూ ఉన్నాయి.  కరీం 
సాయిబు కళ్లలో కొత్తగోపురపు మెరుపులను 
వెతుక్కుంటూ వచ్చాడు మహేశ్వర్.   
“ యేం సాయిబూ అట్టుం డావు.. 
మీ గోపురం మళ్ళీ మీకు వచ్చింది 
కదా.. ఇంకేమి మీ రాజ్యం మీకు 
వొచ్చేసినట్టే గదా. కాళాస్తి అంతా 
పండగజేసుకుంటా 
ఉం టే 
ను వ్వేం ది క్క డ 
దువ్వెన్లు    
గీ సుకుంటా   
ఉం డా వు ? ”  
క రీంసా  యి బు 
తలతిప్పి గోపురం 
దిక్కు చూశాడు. 
“ ఇది మా 
రాజ్జిమే నంటావా 
సామీ.. ఇది 
మాదేనంటావా. . 
మా రాజ్జిమే 

అయితే మా రాజేడయ్యా? మా మునరాజ సామి 
లేని రాజ్జిం మాదెట్టా  అయ్యిందబయా… డబ్బున్న 
ఆసాములెవురో దయజూపి కట్టించినారు నాయనా.. 
ఇది వాళ్ళ రాజ్జిమే గానీ మాది గాదు నాయనా. ఒక 
పిట్ట వాలిందా? ఒక కోతి దుంకిందా?  ఆ రాజ్జెంలో 
ఒక్క బిచ్చాల సామి కన్నా యింత నీడ ఉండాదేమో 
జూడు? ఇంతేసి లావు కమ్ములు అడ్డంగా 
బిగించినారు. గేట్లు  పెట్టినారు. బీగాలేసి బీదాబిక్కీని 
అడుగుబెట్టనీకుండా జేసినారు. ఇది మాదెట్టా  
అయింది అబయా? ఎంత దుడ్లు  సెలవుజేసి  యింత 
లావన, యింతెత్తున  కట్టినారు సరేనయ్యా..దాంట్లో  
శివయ్య కొలువుదిగాల గదా నయానా? ఇది మా 
రాజ్జిమే అయ్యుంటే మా మునిరాజ వొచ్చుండడా, 
యే లోకాన వుణ్ణా ?” అతని గొంతు తడబడింది. 
కళ్లు  కుంభవృష్టికి సిద్ధంగా ఉన్నాయి.  మునిరాజ 
గురించి అడగాలనుకున్న ప్రశ్న మహేశ్వర్ గొంతు 
దాటలేదు. మాటలేకుండా రాజగోపురం ముందు 
గేటుకు బిగించిన తాళాలను చూస్తూ ఉండిపోయాడు.  
        మనసులోని మబ్బుల్ని తేలికచేయాలని 
“టీ తాగదాం..రా సాయిబూ” అని పిలిచాడు. 
“యాడ తాగదాం సామీ.. ఆకుమార్చి టీయేసే దానికి  
ఆ నాగరాజ గూడా లేకపాయనే.  ఆ దిబ్బకిందనే 
అ ణి గి పా య నే . 
యి ద్దో . . 

యేనాటికన్నా యెతుక్కుంటా యీ 
సాయిబు కోసమన్నా రాకపోతాడా అని 
మునిరాజ కోసరమే యీ బిచ్చాలగోపురం 
ముందు పడిగాపులు గాస్తా ఉండాను”  
“దిగులుపడబాక సాయిబూ..ఆ జంగమయ్య 
తప్పకుండా నీ కోసం వస్తాడు. ఆయన రాజ్యం 

ఆయనకు లేకపోయినా, ఆయన 
సింహాసంనం మాయమైపోయినా..
ఇదిగో నీ సంచిపట్టమీద ఇంత చోటు 

యిస్తావని అయినా వస్తాడు. 
నీ శివయ్య 

మళ్ళీ మళ్ళీ చదివా. సంతోషంగా.. 
భారంగా.. ఓదార్పుగా... ఆశను రగిల్చి... 
మంచి కథ. మీ మెడలో  వేలాడు తున్నది   స్టెత్తా 
సర్పమా శివయ్య స్వామీ!

� R m ఉమామహేశ్వర రావు, తిరుపతి
�

స్పందన

 10 August - 2021



ఎత్తుగడే చెప్తుంది... ఈ కథ 
సాదాసీదా కాదని. ఒకటికి రెండు సార్లు  
తరచి చదవాల్సిన కథ... అని. మహా 
రాజగోపురం కథాంశం. "కాళహస్తి 
క్షేత్రానికి దారి చూపే దిక్సూచి అయ్యేది"... 
అనడంలోనే రచయిత, గోపురం గతానికి 
సంబంధించినదన్న సూచనలు ఇస్తున్నారు. 
కథాంశానుండి దారి మళ్లకనే, హిందూ-
ముస్లింల సంస్కృతిని సాధికారతతో చెప్పగల 
పరిణత స్థా యి భాష ఈ రచయిత స్వంతం. 
రెండు భిన్న సంస్కృతుల అనుసంధానానికి 
ఏకసూత్రత... మహారాజగోపురం. 
భిక్షుకుడి శివతాండవ వర్ణన ఎంత 
గంభీరంగా సాగిందో... కరీం సాబ్ పాటల 
అంతరార్థం అంత తాత్వికంగా ఉంది.  
"నెర్రి చీలిన రాజగోపురం పై అంతస్తు నుండి 
ఒక శిలా బాలిక దబ్బున కిందికి జారింది"... 
అంటూ ఓ సూచననిచ్చారు రచయిత. 
చూద్ద ాం... పై వారం ఏం జరుగుతుందో!

� svm నాగ గాయత్రి

Feedbackనన్నొదిలి యెంతకాలం ఉంటాడు చెప్పు” అని 
సముదాయించి అక్కడి నుంచీ కదిలాడు ముహేశ్వర్.  
      ఇంటికి తీసుకువెళ్ళడానికి నగరివీధిలో పాలకోవా 
కొన్నాడు. ఏదో వెలితి అతనిని వెంటాడుతూనే ఉంది. 
తిరిగి గుడిముందు నుంచే తిరుపతికి వెళ్ళాలి. 
బిచ్చాలగోపురం దగ్గర వ్యాను ఆపమని దిగాడు. 
దువ్వెన్ల సాయిబు దగ్గరకు వెళ్ళి నిలబడ్డా డు.  
“సాయిబూ.. నీ కోసరం పాలకోవా తెచ్చా…” 
ఆ మాటతో చివక్కన తలపైకెత్తి చూశాడు కరీం 
సాయిబు. అతని కళ్ళతడిలో ఏదో మెరుపు.  
“నా కోసరం పాలకోవా తెచ్చినావా అబయా..” 
అంటూ పొట్లం విప్పి రెండు చేతివేళ్ళతో 
తీసుకుని కళ్లకు అద్దు కుని నోట్లో  వేసుకున్నాడు.  
“నాకు పెట్టవా సాయిబూ” అంటూ మహేశ్వర్ 
చేతిని ముందుకు చాచాడు. ఎందుకో కరీం 
సాయిబు కళ్ళలోంచి జలజలా రాలాయి నీళ్ళు.  
“ మునిరాజా..” అన్నాడు గాద్గదికంగా. దగ్గరకు 
వెళ్ళి చనువుగా మహేశ్వర్ చేతిని పట్టు కున్నడు. 
అతని చేయి వణుకుతోంది.  ఇద్దరి మధ్యా 
కాసేపు మాటల్లేవు.  ప్రశ్నలు.. సమాధానాలు.. 
దుఃఖాలు..ఓదార్పులు.. అన్నీ మౌనంలోనే 
సాగాయి.  మహేశ్వర్ కళ్లు  కూడా తడిబారాయి.  
“నీ సామ్రాజ్యంలో నాకూ ఇంత చోటివ్వు సాయిబూ..
జరుగు కొంచెం” అంటూ చొరవగా కరీం సాయిబును 
ఆనుకుని సంచిపట్టమీద కూర్చున్నాడు. కరీంసాబ్ 
ఉక్కిరి బిక్కిరి అయ్యాడు అతడి సాంగత్యానికి. 
గుండెలోని సంతోషం పొంగి, ఎన్నో ఏళ్ళుగా 
గొంతులో ఆగి ఉన్న పాటలా తన్నుకొని వచ్చింది...  
   ‘’ఎక్ దిన్‌ బిక్‌జాయేగా మాటీ కా  మోల్‌ 
    జగ్‌మే రహజాయేగా ప్యారే తేరీ బోల్‌..".  
"అంటే ఏమంటావు సాయిబు" అని 
అడిగాడు మహేశ్వర్. "అబయా 
మునిరాజా.. !"  అని యేదో చెప్పబోయాడు. 
"ఏం సాయిబూ. నన్ను జంగమయ్యను 
చేస్తున్నావు" అన్నాడు నవ్వుతూ మహేశ్వర్.  
అతడదేమీ పట్టించుకోకుండా చెబుతున్నాడు.. 
"ఏదో ఓరోజు నిన్ను నన్నూ మట్టితోనే కొలుస్తారు. 
అప్పుడు ఈ పెపంచకంలో ప్రేమగా నువు 
చెప్పిన మాటలు మాత్రమే నిలబడి వుంటాయి. 
అందుకే నీ మాటల్ని, పాటల్ని ప్రేమగా ఇంకొకరి 
పెదాలకి అంటించు, అప్పుడే నీ ముద్దర ఈ 
భూమ్మీద ఉండేది... ఆతర్వాత ఏముంది... మనం 
మనదారి పట్టు కొని పోతావుండచ్చు...’’. అతడి 
కళ్ళనిండా సంతోషం తొణికిసలాడుతా ఉంది.  
"భలేచెప్పినావు సాయిబూ, నీ గొంతులో తేనె పోశాడు 
ఆ దేవుడు. ఏదీ...ఇంకో పాట పాడు సాయిబూ" 
అంటూ కరీంసాయిబు భుజాల చుట్టూ  చేతులేసి 
పొదివి పట్టు కున్నాడు బతిమాలుతున్నట్టు గా.  
వ్యాను దిగిన టీవీ బృందంలోని వారంతా ఈ దృశ్యాన్ని 

విస్తుపోయి చూస్తున్నారు. మాసిన గళ్ళ లుంగీ..
చిరుగుల గాడా గుడ్డ బనీను.. రోడ్డు పక్కన దువ్వెనలు 
అమ్ముకునే ఈ సాయిబుతో సార్  కి స్నేహం ఏమిటో 
అర్ధం కావడంలేదు వారికి.  అయితే ఆ ఇద్దరూ ఇక్కడ 
లేరు. యుగాలనాటి స్నేహితుల్లా  అల్లు కుపోయి 
ఉన్నారు.  కరీంసాయిబు పాటందుకున్నాడు, 
తిరిగొచ్చిన తన మునిరాజ కోసమా అన్నట్టు .. 
"సత్యం శివం సుందరం...‌ ఈశ్వర్ సత్య్ హై.. 
సత్య్ హీ శివ్ హై.. శివ్ హీ సుందర్ హై...ఆఆఆఁ" 
        పాట గుడిని తాకి కైలాసం లోకి పరావర్తనం చెందింది 
.పాట ఇద్దరి మధ్యలో వీడని బంధాన్ని పెనవేస్తూ ఉంది.  
కాలం ఆస్నేహితుల బ్రతుకులో చేరి మళ్లీ 
ప్రవహించడం మొదలుపెట్టింది. కాలచక్రంలో కొత్త 
గోపురం ముందు కొత్త చరిత్ర  లిఖించబడుతోంది.
� (సమాప్తం) 

కవిత / డా।। మౌని

మృణ్మయగీత
కవిత్వాన్ని రెండుదోసిళ్ళతో
జుర్రుకోవాలనుకుంటే...
మొదట, పిడికెడు మట్టిని ముద్దా డాలి
మనిషి, మట్టికి ఆనవాలు కదా
కడుపుకు కవనం మట్టే ఐనప్పుడు
మట్టిసారం కవిత్వంగా లోనుంచి తన్నుకొస్తుంటే
పిడికెడు మట్టిని ప్రేమగా ముద్దా డాలి!
గుండె పిడికిడంత అని తెలిశాక
పిడికెడు మట్టిని ముద్దా డాలి
ఆ మట్టి పరిమళం ఆర్థ్రతగా...
ఎదలో అణువణువును పట్టిపట్టి
మురిపెంగా తాతుకూ...
ఆబగా పొంగిపోతుంటే.. అర్ధమయ్యేవుంటుంది.
జీవికి లోపలా బయట అంతా
‘మట్టి’మాత్రమే మాతృక అని
భావాలు పక్షిరెక్కల్లా ... టపటప
అల్లార్ చుకుంటాయి..
కవిత్వం మట్టివాసనతో గుప్పుమంటుంది
గుండె గదిలో ఒక మూలన ‘ప్రాణం’
మట్టి మూలాల్ని వెదుకుతూ వుంటుంది,
తనే మట్టి అని మరచిపోయి
గుక్కెడు ప్రాణం పోయాక
మనిషికి మట్టే కదా... తోడు
మట్టికానిదైదైనా వుందా.. ఈ భూమ్మీద
అని ప్రశ్నించుకుంటే...?
ఉందనుకుంటే.. అంతకంటే అబద్ధం 
వేరొకటిలేదు
చావుకు, బ్రతుక్కి వెనకాముందు
వెన్నంటి వుండేది మట్టి
ఏ చరిత్రలైనా.. ఎంతటి నాగరికతలైనా
చివరకు మట్టిలో కలిసిపోవాల్సిందే
మనిషి మట్టిని ముద్దా డాలి
వర్తమానం ఒంటికి మట్టిని పులుముకోవాలి
మట్టి పొరల్లో  మాతృకను వెతుక్కోవాలి
మట్టి ఒక్కటే స్థిరసత్యం అన్న ‘మృణ్మయగీత’ 
వినాలి

